
SIDANG JEMAAH YANG DIRAHMATI ALLAH,

Bertakwalah kepada Allah SWT dengan bersungguh-sungguh melaksanakan segala
perintah-Nya dan menjauhi segala larangan-Nya. Mudah-mudahan kehidupan Kkita
sentiasa diberkati Allah SWT. Khatib ingin mengingatkan sidang jemaah sekalian agar
tidak berbual atau tidak bermain telefon ketika khutbah sedang disampaikan kerana ia
termasuk dalam perkara yang lagha (sia-sia). Disebut dalam Kitab al-Muktamad Fi Figh
al-Syafie berdalilkan dengan hadis dalam Sunan Abi Daud, daripada Ali RA, bahawa
beliau mendengar Nabi SAW bersabda:

Maksudnya: “Dan barangsiapa yang lagha maka dia tidak mendapat bahagiannya

daripada Jumaatnya itu”. (Hadis riwayat Abu Daud)

Jadi, berikan tumpuan sebaiknya kepada khutbah yang akan disampaikan. Pada hari ini
khatib akan menyampaikan khutbah yang bertajuk: “Rindu Tak Bertepi”.

SIDANG JEMAAH YANG DIRAHMATI ALLAH,

Kita masih lagi berada dalam bulan kelahiran Rasulullah SAW. Kesempatan berada
dalam bulan yang mulia ini mesti kita manfaatkan sepenuhnya dengan mengenang dan
menekuni perjalanan hidup Nabi Muhammad SAW dalam usaha menanamkan kecintaan

dan meneladani Baginda.

Membaca sirah perjalanan hidup Baginda pastinya menaikkan semangat, meningkatkan
motivasi, dan menjentik emosi kita. Padanya juga terdapat banyak pengajaran dan

panduan kepada kita dalam menghadapi ujian dunia hari ini.

Allah SWT berfirman dalam Surah Yusuf ayat 111:

77 28

s oy z i %% 2» ::,w P < . < -
sy oih Gl B CANT SN T 1alh 3 SEE

{,f z5 ’/.’.u {/’// A ’/‘.. w 2 e > - o// {’/ ?" ~ > 7
§ W o5ap 2 425 600 500 Je= Jomnais 435 i ) s

Maksudnya: ‘Demi sesungguhnya, kisah Nabi-nabi itu mengandungi pelajaran yang
mendatangkan iktibar bagi orang-orang yang mempunyai akal fikiran. (Kisah Nabi-nabi
yang terkandung dalam al-Quran) bukanlah ia cerita-cerita yang diada-adakan, tetapi ia
mengesahkan apa yang tersebut dalam Kitab-kitab agama yang terdahulu daripadanya,
dan ia sebagai keterangan yang menjelaskan tiap-tiap sesuatu, serta menjadi hidayah

petunjuk dan rahmat bagi kaum yang (mahu) beriman”.

SIDANG JEMAAH YANG DIRAHMATI ALLAH,
Allah SWT menyatakan bahawa Rasulullah SAW merupakan rahmat terbesar kepada

seluruh umat manusia. Firman Allah SWT dalam Surah al-Anbiya’ ayat 107:

Maksudnya: “Dan tiadalah Kami mengutuskan engkau (wahai Muhammad), melainkan

untuk menjadi rahmat bagi sekalian alam”.

Manakala dalam sebuah hadis disebutkan;

Maksudnya: Daripada Abu Soleh RA, beliau berkata: 'Bahawa Nabi SAW (pada suatu
hari) menyeru para sahabat: "Wahai sekalian manusia! (Ketahuilah) Bahawa
sesungguhnya daku ini adalah rahmat yang dihadiahkan (oleh Allah SWT kepada

seluruh alam) ”. (Hadis riwayat Ad-Darimi, Al-Hakim)

Menurut Ibnu Abbas, Allah SWT mengutus Nabi Muhammad SAW sebagai rahmat bagi
seluruh manusia, baik mukmin mahupun kafir. Rahmat bagi orang mukmin iaitu Allah
SWT memberinya petunjuk dengan sebab diutusnya Rasulullah. Baginda menjadi
penyebab masuknya orang-orang beriman ke dalam syurga dengan iman dan amal
mereka terhadap perintah Allah SWT. Manakala rahmat bagi orang kafir pula, berupa
tidak disegerakannya bencana seperti yang menimpa umat-umat terdahulu yang
mengingkari perintah Allah SWT.

SIDANG JEMAAH YANG DIRAHMATI ALLAH,

Kita mengetahui dan sangat meyakini bahawa Rasulullah SAW merupakan contoh
teladan terbaik buat kita. Dengan kemurnian akhlak yang ditunjukkan oleh Baginda
semasa hayatnya telah berjaya mengetuk pintu hati masyarakat ketika itu untuk
menerima ajaran Islam. Antaranya, sebagaimana peristiwva baginda yang sering
diganggu oleh seorang wanita Yahudi. Namun pada saat wanita itu jatuh sakit, baginda
malah menziarahinya untuk bertanya khabar. Inilah salah satu pesona keindahan ajaran
Islam yang dibawa oleh Rasulullah SAW. Tidak hanya berdakwah dengan kata-kata,

bahkan baginda menunjukkan pula dengan tingkah laku.
3

Ketika Saidatina A'isyah RA ditanya tentang akhlak Rasulullah SAW terhadap

keluarganya Saidatina A'isyah menjawab'

Maksudnya: "Baginda adalah orang yang paling baik akhlaknya, tidak pernah berbuat
keji, tidak bercakap dengan kata-kata yang kotor, tidak berteriak-teriak di pasar, dan
tidak pernah membalas dengan kejahatan yang sama (yang diperlakukan kepadanya),
akan tetapi baginda seorang yang pemaaf dan pengampun.” (Hadis riwayat Imam
Ahmad)

SIDANG JEMAAH YANG DIRAHMATI ALLAH,

Membaca kisah-kisah Rasulullah SAW pastinya boleh menggugurkan air mata
kerinduan. Antara kisah yang menyedihkan seperti yang berlaku antara Rasulullah SAW
dengan Muadz bin Jabal. Ketika itu, Rasulullah SAW melantik Muadz untuk menjadi
Qadhi di Yaman.

Sebelum Muadz bertolak ke Yaman, Baginda meminta supaya Muadz meluangkan
sedikit masa bersamanya. Ketika itu Muadz menunggang tunggangannya dan
Rasulullah SAW berjalan di samping tunggangan Muadz. Situasi tambah menyedihkan
apabila Rasullullan SAW berterus-terang kepada Muaz: “Wahai Muadz, barangkali
engkau tidak akan dapat berjumpa dengan aku lagi selepas ini”. Baginda SAW seolah-
olah sudah mengetahui akan ajalnya. Lalu menangislah Muadz dengan tangisan yang
dahsyat.

Lihatlah, betapa kasih dan cintanya para sahabat kepada Baginda SAW. Kecintaan ini
juga berlandaskan juga kecintaan yang tinggi Rasulullah SAW kepada para sahabat
baginda. Ketahuilah bahawa kecintaan Baginda kepada kita umatnya juga sangat tinggi.
Jika tidak, Baginda tidak bersusah payah menyampaikan ajaran Islam kepada seluruh

umat manusia bahkan mendoakan pula umatnya memperoleh hidayah Allah SWT.

Para sahabat baginda yang tegas dan terdiri dari pasukan perang itupun pasti akan
bercucuran air matanya andai melihat Rasulullah SAW bersedih. Sebagaimana kisah
yang berlaku kepada Muadz bin Jabal tadi. Maka, perbanyakkanlah membaca dan
mendengar kisah-kisah sebegini. Biarkan air mata kita jatuh mengenangkan Rasulullah
SAW. Pastinya ia akan mengobarkan semarak rasa cinta kepada Baginda SAW.

Sesungguhnya kerinduan kita kepada Baginda Nabi SAW adalah tidak bertepi. Kita juga
bercita-cita tinggi untuk bertemu dengan Baginda walaupun dalam mimpi apatah lagi
bersama dengan Baginda di akhirat kelak.

Ya Allah! Engkaulah yang Maha Mendengar dan Maha Mengetahui isi hati kami ini.
Sesungguhnya kami benar-benar merindukan Rasulullah. Maka Berikanlah kami syafaat
Baginda di Hari Akhirat kelak dan dapat bersama-sama dengan baginda dalam Syurga-
Mu.

Firman Allah SWT:

Maksudnya: “Dan sesiapa yang taat kepada Allah dan Rasul-Nya, maka mereka akan
(ditempatkan di syurga) bersama-sama orang-orang yang telah dikurniakan nikmat oleh
Allah kepada mereka, iaitu Nabi-nabi, dan orang-orang Siddigiin, dan orang-orang yang
Syahid, serta orang-orang yang soleh. Dan amatlah eloknya mereka itu menjadi teman

rakan (kepada orang-orang yang taat)”. (Surah al-Nisaa’ ayat 69)

KHUTBAH KEDUA

SIDANG JEMAAH YANG DIKASIHI SEKALIAN,
Bertakwalah kepada Allah SWT dengan sebenar-benar takwa supaya kita mendapat
keredhaan-Nya. Khatib juga ingin menyeru kepada seluruh umat Islam di negara ini
supaya kekal bersatu padu atas dasar Islam. Sesungguhnya persaudaraan Islam itu
sangat mahal harganya. Hentikanlah segala percakaran dan tinggalkanlah segala
perselisihan kerana ia hanya merugikan agama, bangsa dan negara. Walau apa jua
perbezaan yang ada, Islam menuntut kepada kesatuan ummah dan bukan alasan untuk

saling bermusuhan.

Pada hari yang mulia ini juga, marilah kita memperbanyakkan berselawat ke atas
kekasih kita, Nabi Muhammad SAW sebagaimana perintah Allah SWT dalam Surah al-
Ahzab ayat 56:

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar
Engkau ampunkan segala dosa yang telah kami lakukan. Ya Allah! Cukupkanlah kami
dengan rezeki yang halal dan jauhkanlah kami dari rezeki yang haram. Cukupkanlah
kami dengan kurniaan-Mu dari bergantung kepada selain-Mu. Hindarkanlah kami dari
sebarang fitnah, bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan serta
perpecahan yang berpanjangan. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masjid.
Sesungguhnya hanya kepada-Mu jua Ya Allah, doa kami mohon diperkenan dan
diterima.

